მივლინების ანგარიში
ცენტრალური და აღმოსავლეთ ევროპის საზოგადოებრივი ჯანმრთელობის ალიანსის (PHACEE) სამიტი
2019 წლის  18 დეკემბერი  
იტალია, ქ. რომი

მოგახსენებთ, რომ 2019 წლის 18 დეკემბერს, იტალიაში, ქ. რომში, ცენტრალური ევროპული ინიციატივის ფარგლებში, რომლის პრეზიდენტ ქვეყანას 2019 წლის განმავლობაში იტალია წარმოადგენს, სამხრეთ-აღმოსავლეთ ევროპის ჯანმრთელობის ქსელთან (SEEHN) თანამშრომლობით და იტალიის ჯანდაცვის ნაციონალური ინსტიტუტის  ორგანიზებით ჩატარდა ცენტრალური და აღმოსავლეთ ევროპის საზოგადოებრივი ჯანმრთელობის ალიანსის (PHACEE) სამიტი, რომელზეც მიწვეული გახლდით სამიტის ორგანიზატორების მიერ.

სამიტი მიზნად ისახავდა ცენტრალური, აღმოსავლეთ ევროპისა და სამხრეთ-აღმოსავლეთ ევროპის ქვეყნებს შორის საზოგადოებრივი ჯანმრთელობის სფეროში თანამშრომლობის გაძლიერებას, ძალისხმევის მიმართვას, ხელშეწყობასა და ადვოკატირებას, რათა უწრუნველყოფილ იქნას ჯანმრთელობის უსაფრთხოება ევროპის რეგიონში და გლობალურად, ტერიტორიული დაყოფის მიუხედავადყველა და ყველა სახის დისკრიმინაციის, ასევე - ჯანმრთელობის რისკებზე ეფექტური რეაგირების ხელშეწყობასა და 2030 მდგრადი განვითარების მიზნების მიღწევისთვის ქვეყნების მხარდაჭერას. სამიტი იტალიის ჯანდაცვის ნაციონალურ ინსტიტუტში გაიართა და მის მუშაობაში მონაწილეობა ევროპის რეგიონის 20 ქვეყნის 50-ზე მეტი დელეგატმა მიიღო.

წლევანდელი სამიტის მთავარ თემას წარმოადგენდა ანტიმიკრობულ რეზისტენტობა და ერთიანი ჯანმრთელობის პრინციპიდან გამომდინარე, ჯანდაცვასთან ასოცირებულ ინფექციებთან ბრძოლა, რაც ევროპისა და გლობალური ჯანმრთელობის მთავარ გამოწვევად რჩება. აღინიშნა, რომ ანტიმიკრობული მედიკამენტების გადაჭარბებულმა და უკონტროლო მოხმარებამ და ინფექციების კონტროლის არასათანადო პრაქტიკამ გამოიწვია ის, რომ ანტიმიკრობული რეზისტენტობა დღეს მსოფლიოში საზოგადოებრივი ჯანმრთელობის სერიოზულ საფრთხეს წარმოადგენს. მხოლოდ ევროკავშირის წევრ ქვეყნებში, დაახლოებით 25 000 ადამიანი იღუპება ყოველწლიურად ინფქციებით, რომელთა მართვა ანტიმიკრობული მედიკამენტებით ვეღარ ხერხდება. წამალ-რეზისტენტულ ბაქტერიებთან გამკლავება ჯანდაცვაზე ხარჯების გაზრდასა და პროდუქტიულობის კლებას იწვევს დაახლოებით 1,5 მილიარდზე მეტი ევროთი ყოველწლიურად. 
 
სამიტზე განხილულ იქნა ევროკავშირის წევრ ქვეყნებსა და არაწევრ სახელმწიფოებს შორის ჯანდაცვის სფეროში მულტილატერალური კონსულტაციების ხელშეწყობის საკითხი, რაც რეგიონალური თანამშრომლობის გაძლიერების ერთ-ერთი წინაპირობად დასახელდა. აღინიშნა, რომ ევროკავშირის გაფართოებულ მოდელთან ერთად მნიშვნელოვანია ჩართული მხარეების ვალდებულებებისა და თანაშრომლობის გადახედვა და ახალი გამოწვევების საპასუხო ინიციატივების განხორციელება, რაც გულისხმობს მედიცინაში ახალი საზღვრების დადგენას, მმართველობის საერთო მექანიზმების დანერგვასა და თანასწორობის პრინციპების გათვალისწინებას მდგრადი განვითარების მიზნების შესაბამისად. ასევე აღინიშნა, რომ საჭიროა რეგიონის დონეზე ქსელებისა და დარგობრივი ალიანსების ჩამოყალიბება, რაც ხელს შეუწყობს სექტორებს შორის ინტელექტუალური კაპიტალის, ფუნდამენტური კვლევების, რეგულაციებისა და საუკეთესო პრაქტიკის მძლავრი კომბინაციის შექმნას, რაც მნიშვნელოვნად წარადგება მიმდინარე და მომავალი საჭიროებებისა და გამოწვევების ეფექტირად განხილვასა და გადაწყვეტილებების მიღების პროცესს.
სამიტის ფარგლებში სპეციალური მრგვალი მაგიდის სესია დაეთმო ჯანდაცვაში სამეცნიერო კვლევების, ინფორმაციის გაზიარებისა და განათლების გაუმჯობესების მიზნით ახალი და დინამიური მეთოდების გამოყენების საკითხს. აღინიშნა, რომ საზოგადოებრივი ჯანმრთელობის დისციპლინაში მეცნიერებისა და განათლების ხელშეწყობა ცენტრალურ და აღმოსავლთ ევროპაში მნიშვნელოვანი ფაქტორია ევროპის კვლევითი სფეროს (ERA) კონსოლიდაციისთვის და ამ მიზნით  კოლექტიური ქმედებების კოორდინირება მნიშვნელოვანი წინაპირობაა გლობალური ჯანმრთელობის გასაუმჯობესებლად
[bookmark: _GoBack]სამიტის მთავარი ორგანიზატორი - იტალიის ჯანდაცვის ნაციონალური ინსტიტუტი, ჯანმრთელობის დაცვის ეროვნული სამსახურის ძირითადი შემადგენელ ნაწილია. მისი ფუნქციონირება სათავეს იღებს 1931 წლიდან, თუმცა, 1934 წლიდან უკვე ოფიციალურად დაარსდა, როგორც საზოგადოებრივი ჯანმრთელობის მთავარი უწყება იტალიაში და ამჟამად წარმოადგენს საზოგადოებრივი ჯანმრთელობისა და ბიოსამედიცინო სფეროში იტალიის მთავარ სამეცნიერო კვლევით ინსტიტუტს. მისი მთავარი მანდატია საზოგადოებრივი ჯანრთელობის დაცვა და ხელშეწყობა; სხვადასხვა დაავადებების, განსაკუთრებით - ნევროლოგიური, ფსიქიატრიული, ონკოლოგიური, ჰემატოლოგიური, გენეტიკური, ინფექციური, გულსისხლძარღვთა, ენდოკრინული და მეტაბოლური, იმუნური და ასაკის მატებასთან დაკავშირებული დაავადებების პრევენცია და კონტროლი; სტრატეგიების განხორციელება და ქმედებების გატარება საკვების უსაფრთხოების, ზოონოზებთან ბრძოლისა და ჯანსაღი კვების ხელშეწყობის მიზნით. ინსტიტუტის მრავალ ფუნქციებს შორისაა აგრეთვე  ადამიანის ჯანმრთელობაზე გარემო ფაქტორების რისკების გავლენის შეფასება, გარემოს მონიტორინგი, ბიომონიტორინგი და ეპიდ. ზედამხედველობა. როგორც მედიკამენტების კონტროლის ოფიციალური რეფერენს ლაბორატორია, ის ახდეს ბაზარზე არსებული და ლიცენზირების ეტაპზე მყოფი მედიკამენტების ხარისხისა და უსაფრთხოების შეფასებას პრეკლინიკური და კლინიკური კვლევების მეშვეობით. გარდა ამისა, ინსტიტუტი ახორციელებს კვლევებს და ახორციელებს ანალიზს, ჯანდაცვის სერვისებზე მოსახლეობის თანაბარი ხელმისაწვდომობის უზრუნველყოფის მიზნით და პაციენტისთვის გაწეული სამედიცინო სერვისების ხარისხის კონტროლსა და მონიტორინგს; გლობალური პერსპექტივიდან გამომდინარე, ატარებს კვლევებს დიაგნოსტიკური პრაქტიკის ვალიდაციის მიზნით ისეთ დაავადებებზე, როგორიცაა აივ/შიდსი და სხვა ინფექციური დაავადებები, ფსიქიატრიული ჯანმრთელობა, ახდენს ნივთიერება-დამოკიდებულება, ქიმიური რისკ-ფაქტორებისა და კოსმეტიკური საშუალებების ადამიანის ჯანმრთელობაზე გავლენის შეფასებას და მავნე და მომწავლელი ნივთიერებებისა და რადიაციის ექსპოზიციის შემთხვევაში მათი გავლენის პრევენციასა და ზედამხედველობას; ახორციელებს ცხოველთა ჯანმრთელობასთან დაკაშირებულ ტესტირებასა და ზედამხედველობას, სამედიცინო ტექნოლოგიების შეფასებასა და კვლევების განვითარებას ტელემედიცინაში, სამედიცინო საინფორმაციო ახალი ტექნოლოგიებისა და ინოვაციების დანერგვის მიზნით; გეგმავს და ატარებს სასწავლო მოდულებს/ტრენინგებს საზოგადოებრივი ჯანმრთელობის სიდსციპლინაში და ორგანიზებას უწვევს ეროვნულ და საერთაშორისო დონეზე კონფერენციების, სემინარებისა და კონგრესების ჩატარევას საზოგადოებრივი ჯანმრთელობის  პრიორიტეტულ საკითხებზე. ინსტიტუტის შემადგენლობაში ასევე შედიან იშვიათი დაავადებების ეროვნული რეფერენს ცენტრი, ტრანსპლანტაციის ეროვნული ცენტრი და სისხლის ეროვნული ცენტრი. 

ამასთან აღსანიშნავია, რომ იტალიის ჯანდაცვის ნაციონალური ინსტიტუტი წარმოადგენს დაავადებათა კონტროლისა და საზოგადოებრივი ჯანმრთელობის ეროვნული ცენტრის პარტნიორ ორგანიზაციას, რომელიც 2017-2019 წლებში გარემოს ჯანმრთელობის საკითხებზე ევროკავშირის დაფინანსებით მიმდინარე დაძმობილების (Twinning) პროექტის ფარგლებში შერჩეული კონსორციუმის ერთ-ერთ ძირითად განმახორციელებელ ორგანიზაციას წარმოადგენდა ევროკავშირის მხრიდან. ამ ინსტიტუტის ექსპერტების მონაწილეობით გადაიხედა გარემოს ჯანმრთელობის მიმართულებით საქართველოს სამართლებრივი ბაზა, შემუშავდა გარემოს ჯანმრთელობის ეროვნული სამოქმედო გეგმა, მოხდა ადამიანური რესურსების გადამზადება, შესაბამისი რეკომენდაციების შემუშავება მომავალი პერიოდისათვის. ინსტიტუტის მხარდაჭერით წარმატებით განხორციელდა საქართველოში ტყვიის კვლევის ლაბორატორიული კომპონენტი. იტალიის ჯანდაცვის ნაციონალურ ინსტიტუტსა და დაავადებათა კონტროლისა და საზოგადოებრივი ჯანმრთელობის ეროვნულ ცენტრს შორის 2018 წლის 16 ივლისს, იტალიის პრეზიდენტის საქართველოში ოფიციალური ვიზიტის ფარგლებში გაფორმდა ურთიერთთანამშრომლობის მემორანდუმი, რომელიც წარმატებით ხორციელდება და მიზნად ისახავს ინფორმაციისა და წარმატებული გამოცდილების გაცვლას მხარეებს შორის, ურთიერთსასარგებლო, პარტნიორული პროექტების დაგეგმვასა და განხორციელებას და სხვა. 

სამიტის ფარგლებში გაიმართა ორმხრივი შეხვედრები იტალიის ჯანდაცვის ნაციონალური ინსტიტუტის ხელმძღვანელობასთან და დაისახა მომავალი თანამშრომლობის მიმართულებები, მათ შორის განხილულ იქნა თანამშრომლობის განვითარება ანტიმიკრობული რეზისტენტობისა და ინფექციური კონტროლის საკითხებზე, დიაბეტისა და იშვიათ დაავადებათა რეგისტრის შექმნის, ტელემედიცინის განვითარებისა და სხვა საკითხებზე. ინსტიტუტის ხელმძრვანელობისან მივიღეთ ინფორმაცია საქართველოში მომავალი წლის გაზაფხულზე მათი შესაძლო ვიზიტის თაობაზე.

